
DIKELUARKAN OLEH:

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.

Bertagwalah wahai hamba Allah! Kerana ketagwaan kepada Allah adalah jalan

meraih kejayaan dunia dan akhirat.
Khutbah dari mimbar Jumaat hari ini bertajuk:

BERSEGERA MELAKSANAKAN KEBAIKAN
Sidang Jumaat yang dirahmati,

Setiap ruang dan kesempatan masa seharusnya diisi dengan amal ibadah dan
kebajikan. Bersegera dalam melaksanakan kebaikan merupakan sikap yang
terpuji, sebagaimana perintah Allah dalam al-Quran Surah al-Bagarah, ayat 148:



Bermaksud: “Dan bagi setiap umat ada kiblat yang dihadapkannya; oleh itu
berlumba-lumbalah kamu mengerjakan kebaikan; kerana di mana sahaja kamu
berada, maka Allah tetap akan membawa kamu semua (pada hari Kiamat);

sesungguhnya Allah Maha Kuasa atas tiap-tiap sesuatu.”

Hadis Nabi SAW pula menyeru agar setiap muslim segera beramal sebelum

datangnya 7 perkara sebagaimana berikut:
1. Kefakiran yang akan melupakan kamu daripada kewajipan.

Kekayaan yang akan menimbulkan rasa angkuh yang melampaui batas.
Penyakit yang membinasakan sehingga sukar untuk beramal soleh.
Masa tua yang menimbulkan kenyanyukan dan keuzuran.

Kematian yang cepat dan secara tiba-tiba.

Kemunculan Dajjal sebagai sejahat-jahat makhluk yang dinanti.

Hari Kiamat yang sangat mengerikan.

Sidang Jumaat yang dirahmati,

Segelintir manusia gemar memilih sikap berlengah dengan mengatakan “nanti
dulu”, “sekejap lagi”, “biarlah dulu” atau “nanti esok”. Semua itu bertujuan untuk
menunda sesuatu pekerjaan yang baik.

Sikap suka bertangguh ini mengakibatkan kesan yang buruk dengan hasilnya

sudah pasti tidak sempurna atau terbengkalai.

Orang yang suka bertangguh sebenarnya mencerminkan sikap tidak
menghargai nikmat masa anugerah Allah. Masa sangat berharga kerana sedetik
berlalu tidak akan berulang kembali dan tidak boleh dijual beli. Manusia yang
mensia-siakan waktu adalah manusia yang mendapat kerugian di dunia serta

akhirat. Firman Allah dalam Surah al-‘Asr, ayat 1-3:

Bermaksud: “Demi masa, sesungguhnya manusia itu berada dalam kerugian,
melainkan orang yang beriman dan beramal soleh dan orang yang menyeru

kepada kebenaran dan menyeru kepada kesabaran.”

Sidang Jumaat yang diberkati,

Oleh kerana berlengah itu dapat mengundang kerugian dan bahaya, maka tidak
hairanlah jika Nabi Muhammad SAW menyeru umatnya tidak membuang masa
untuk melakukan kebaikan atau dengan kata lain bersegera melaksanakan
kebaikan selagi ada kesempatan dan kelapangan.

Dalam satu hadis masyhur yang diriwayatkan al-Baihagi, sabda nabi SAW (yang
bermaksud): “Rebutlah lima perkara sebelum datangnya lima perkara iaitu:
masa sihat sebelum masa sakit; masa lapang sebelum sibuk; masa muda

sebelum tua; masa kaya sebelum miskin; dan masa hidup sebelum mati.”



Kaum muslimin yang dikasihi.

Saranan bersegera melakukan pekerjaan atau amal ibadat ialah untuk
meningkatkan keimanan dan ketaatan seseorang terhadap Allah. Orang yang
beriman akan bersegera melakukan kebaikan dengan ikhlas dan bersungguh-
sungguh. Kita juga seharusnya bersegera memohon keampunan kepada Allah

SWT demi menggapai nikmat syurgaNya yang maha luas..

Bermaksud: "Dan segeralah kamu kepada (mengerjakan amal-amal yang baik
untuk mendapat) keampunan daripada Tuhan kamu, dan (mendapat) Syurga
yang bidangnya seluas segala langit dan bumi, yang disediakan bagi orang-

orang yang bertagwa." (Surah Ali Imran ayat 133)

Wahai hamba-hamba Allah, berbaktilah kepada Allah SWT dan jagalah setiap
gerak geri dan tutur kata. Setiap tindakan yang dilakukan dan setiap perkataan
yang diucapkan pasti akan dicatat oleh malaikat. Sesungguhnya setiap manusia
akan diserahkan buku amalan masing-masing pada hari Akhirat nanti, dan
ketika itu setiap yang tercatat dalam buku amalan tidak dapat diubah dan tak
dapat dipinda lagi. Mudah-mudahan dengan peringatan ini, kita akan menjadi
hamba Allah yang mendapat rahmat serta keampunan-Nya dan dimasukkan ke

dalam syurga bersama kekasih kita Nabi Muhammad SAW.

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah, Ya Rahman, Ya Rahim.
Perbaikilah hubungan sesama kami dengan penuh kasih sayang.

Limpahkanlah dalam kehidupan keluarga kami ketenangan dan kebahagiaan,
Semangat muafakat dalam kejiranan, Para remaja yang teguh iman, tinggi ilmu
dan mulia akhlaknya.

Ya Allah,

Kami pohon kehadrat-Mu agar mantapkanlah pegangan kami menurut ajaran
Ahli Sunnah Waljamaah dan jadikanlah kami sentiasa istigamah dalam

melaksanakan segala perintah-Mu.

Ya Allah,

Perkukuhkan perpaduan umat Islam di negeri Terengganu. Jadikanlah negeri
ini negeri yang aman, maju lagi diberkati. Bukakanlah pintu-pintu rezeki dari
segala penjuru. Kurniakanlah kepada kami nikmat kesejahteraan yang
berterusan. Jauhkanlah negeri kami ini daripada segala malapetaka, musibah

dan apa jua kemurkaan-Mu.

